
Innuttaasut immikkut tamarmik kiassarnermut atukkaminnik taamaallaat akiliisaleqqullugit, 

Nukissiorfinnit kiassarneqartut tamarmik immikkut uuttuutilersorneqarnissaannut 

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

Tamanna aallarteqquneqarpoq kingusinnerpaamik ulloq 1. Januar 2017.  

(inatsisartunut ilaasortaq Michael Rosing, Demokraatit) 

Inatsisartunut ilaasortap Michael Rosingip, Demokraatit, innuttaasut immikkut tamarmik 

kiassarnermut atukkaminnik taamaallaat akiliisaleqqullugit, Nukissiorfinnit kiassarneqartut tamarmik 

immikkut uuttuutilersorneqarnissaannut Naalakkersuisut peqquneqarnissaannik Inatsisartut 

aalajangiiffigisassaattut siunnersuutaa Partii Naleqqamiit imannak oqaaseqarfigissuarput.  

Innuttaasut immikkut tamarmik kiassarnermut atukkaminnik taamaallaat 

akiliisaleqquneqarnissaannik oqarneq, immaqa pisortat inissiaataani najungaqartut eqqarsaatigalugit 

oqarnerussasoq naatsorsuutigisinnaavarput, tassami inissiarsuarni ataatsimut kiassaateqarfiusuni 

najungaqartut uani pineqarmata.  

Taamaattamik innuttaasut uani tamarmik pineqarnerat, pissusissamisuunngitsutut 

oqaatigineqartariaqarpoq, tassami inuppassuaqarput namminerisaminnik imaluunniit illuni 

ataasiakkaani najungaqartunik, taakkualu kiassarnermut akiliutigisartagaat pissusissamisoortumik 

ingerlasut naatsorsuutingaarput.  

Soorlu oqaatigineqartoq siunnersuut uunga assingusoq siusinnerusukkulli inatsisartuni 

oqaluuserineqareersimavoq aammalu taamanikkut naalakkersuisuusut oqaatigereersimangaat,  

kiassarnermut uuttuutit eletroniskiusut assigiinngitsut kiassaatinut atasiakkaanut ikkunneqarsinnaasut 

atorlugit kiassarnermut uuttuisoqarsinnaasoq.   

Nalunngilarput innuttaasut arlallit, pingaartumik inissiarsuarni najungallit ilaat kiassarnermut 

imermullu ataatsimoorussamik atuineq aallaavigalugu akiliisitsisoqartarnera pillugu 

naammangittaalliuuteqartartut. 

Aamma atuisut ilaannit paasisat tunngavigalugit oqaatigineqarpoq, kiassarnermut imermullu 

uuttuutinik inissiarsuit ilaanni ikkussuisoqarsimangaluartoq, kisiannili tamakku annerusumik 

nassuiaatitaqanngitsumillu piiarneqarsimasut. 

Taamaattumik manna iluatsillugu naalakkersuisunut apeqqutingaarput, ilumut kiassarnermut 

imermullu uuttuutinik ikkussuisoqareersimangaluarnersoq, taamaattoqarsimappallu, soormi tamakku 

piiarneqarsimanersut ? 

Aamma isumaqarpugut imermut uuttuutit ilanngullugit oqaluuserineqartariaqartut.  

Siunnersut taperserlugu ataatsimiititaliami nalilersuilluartoqarnissaa kissaatingaarput, tassanilu 

aamma naalakkersuisut allannguutissatut siunnersuutaat isummersorfigilluarneqarnissaa 

inassutigalugu.  


